Maandag

Psalm 74. Teks Psalm 74: 22 “Staan tog op, o God. Verdedig u regsaak! Dink
daaraan dat U die hele dag deur dwase mense gespot word.” Tema: 'Die Here
herstel self weer sy kerk se eredienste.’ Met die reén van die afgelope week sien en
beleef ons hier in Levubu die einde van 'n lang en uitmergelende droogte waardeur
ons moes raap en skrap om alles aan die lewe te probeer hou. En in een seisoen,
een week, is oeste verseker. Sandlopies is strome, laagtes is damme en droé
boorgate fonteine. Meteens is 'n vallei wat orals die droogte in dooie bome en plante
gewys het, 'n lushof van oorvloedige groeikrag. In die droogte het ons as gemeente
nooit God verdink van straf en oordeel nie, maar sy trou en sorg soos Hy sy
skepping bestuur, bly vertrou. In alles wat ons nou sien as sy kragtige werk in hierdie
reén loof ons Hom nou vir hierdie seén uit sy hand. Hierdie Psalm bestaan uit drie
dele: 'n klaaglied oor die kerk, 'n geloofsbelydenis oor God se troue sorg in sy
skepping en 'n gebed vir die Here se kerk. In verse 12 tot 17 gee die Psalmskrywer
aan God die eer as Herder van sy skepping. Hy eer die Here vir sy sorg en troue
liefde wat met al die oénskynlike teenstrydige skeppingsdade, versorgend Here,
Herder van sy skepping is. Hy getuig van die wisseling van die Here wat oorvloedige
water gee en dan weer droogte gee met die sinne: “U het fonteine en stroom
opgebreek; U het standhoudende riviere laat opdroog.” Die Here gee die wisseling
van dag en nag omdat dag en nag aan Hom behoort; Net so gee die Here die
wisseling van somer en winter. Hierdie afwisseling in wat die Here met sy skepping
doen, word dan geéer as die verlossingsdade wat God hier op aarde verrig. Uit die
geloof dat Hy alles bestuur en alles beskik sodat Hy in alles altyd met
verlossingsdade besig is teenoor sy skape, sy volk, sy kerk. Preek beskikbaar op
Google by ngkerklevubu.co.za Ds. Petrus.

Dinsdag

Psalm 74. Teks Psalm 74: 22: “Staan tog op, o God. Verdedig u regsaak! Dink
daaraan dat U die hele dag deur dwase mense gespot word.” Tema: 'Die Here
herstel self weer sy kerk se eredienste.' Die sekerheid dat God Herder van sy
skepping is, gee die Psalmskrywer weer die krag om tot 'n klag én gebed oor die
kerk tot God te rig. Verse 1 — 11 is 'n klaaglied van gelowiges wat nie meer kan sien
of voel dat die Here hulle Herder in die kerk is nie. Die troue liefde waarvoor die Here
in Psalm 23 geloof word, het nou in die kerk plek gemaak vir die aanvoeling dat die
Here as Herder 'n smeulende woede teen sy eie skape het. Daarom die aanhef van
die Psalm: “Waarom, o God verstoot U ons vir altyd? Waarom smeul u woede teen
die kleinvee van u weiplek?” IN PLAAS VAN die geloofsbelydenis “Die Here is my
Herder.” Hierdie Psalm is geskryf na die verwoesting van die tempel van die Here in
Jerusalem in die jaar 586 n.C. en voor die eerste terugkeer van die ballinge uit Babel
in die jaar 536 n.C. Vir hierdie vyftig jaar was die tempel net 'n puinhoop van klippe
en as en het dit soos 'nrou seer in die gemoed van elke gelowige gelé. Hoe die
Babiloniérs die tempel van die Here in 586 n.C. vernietig het, word beskryf deur
iemand wat dit moes aanskou het terwyl dit gebeur het, of dit die Psalmskrywer self
of iemand was wat dit aan hom vertel het. Die rou en seer in die geloof in God wys in



elke woord en beeld. Die Babiloniese soldate het die tempel waar hulle die Here
ontmoet en aanbid het, binne gegaan en hul mag spottend teenoor God uitgebrul
soos leeus wat 'n prooi gevang het. (vers 22) Dit was 'n godsdienstige
oorwinningsgejuig, gejil en geskreeu dat die afgod van Babel, Marduk, nou Israel se
God (die HERE) onderwerp en doodgemaak het. Hulle het hul vaandels van hul God
Marduk as oorwinningstekens binne die puinhoop van die tempel in Jerusalem
opgerig om te wys dat hierdie God (die HERE) van hierdie tempel is nou vernietig
deur die krag van die afgod Marduk. Preek beskikbaar op Google

by ngkerklevubu.co.za Ds. Petrus.

Woensdag

Psalm 74. Teks Psalm 74: 22 “Staan tog op, o God. Verdedig u regsaak! Dink
daaraan dat U die hele dag deur dwase mense gespot word.” Tema: 'Die Here
herstel self weer sy kerk se eredienste.' Die Psalmskrywer kla by die Here dat in die
puinhoop van die tempel onder hierdie oorwinningstekens van die afgod Marduk,
kan hulle nie meer die tekens van die Here se volk, sy altaar, sy offers en sy
priesters wat wys Hy, die HERE, is hul Herder, sien nie. Dit is nie net die Here se
tekens wat weg is nie. Die Here se profete is ook weg. Die profete van die Here,
Miga, Jesaja, Jeremia en Esegiél is met die skryf van hierdie Psalm al dood. In hulle
plek het daar nie ander profete gekom wat die Woord van God verkondig nie. Die ou
predikers van die afgodsdiens van Israel is nou skielik almal tjoepstil want hulle het
van die Here ook net 'n afgod gemaak en gemaak asof Hy alles wat hulle begeer sal
doen. En toe is die afgod Marduk sterker as hulle afgod van die Here gewees en nou
skielik is hulle tjoepstil. SO is daar nou in die hele volk Israel van Babel tot in
Palestina geen predikers meer van God se Woord nie. Hulle is nou kerk van die
Here sonder die tekens van God se verlossing en sonder predikers van God se
Woord. Daarom voel hulle die Here is nie meer hulle Herder nie! En tog, dit is die
Here, die Here van dag én nag, winter én somer, van droogte én vioede wat altyd
Here, Herder van sy skepping is, wat maak dat hierdie klag (van die Psalmdigter en
elke gelowige) nié 'n ongelowige verbitterde verwyt teen God as 'n magtelose afgod
gerig word nie, maar die geloof vestig en versterk dat Hy Herder van sy skepping is.
God kan aan die mag wat die aanbidding van sy kerk in eredienste 'n puinhoop maak
fi einde maak. Dieselfde Here kan 60k (soos Hy winter, nag en droogte beéindig) sy
openbare aanbidding in eredienste herstel, nét soos Hy weer somer, dag en
oorvloedige water bring. Preek beskikbaar op Google by ngkerklevubu.co.za Ds.
Petrus.

Donderdag

Psalm 74. Teks: Psalm 74: 22 “Staan tog op, o God. Verdedig u regsaak! Dink
daaraan dat U die hele dag deur dwase mense gespot word.” Tema: 'Die Here
herstel self weer sy kerk se eredienste.' Hierdie vioed na die droogte moet ons weer
met die geloof vervul dat die Here sy kerk wat 'n puinhoop gemaak word, weer kan
herstel. Goddeloses het al die kerk van die Here s afgebreek dat ons nie meer die
Here se tekens kan sien of predikers van die evangelie het nie. Die byle waarmee



die Here se kerk stukkend gekap word is sogenaamde “wetenskaplike spiritualiteit”
en die breekysters waarmee alles in die Here se kerk afgebreek en uitgeruk word is
“spirituele vroomheid.” Kom ons kyk hoeveel het hulle al stukkend gekap en uitgeruk
oor dekades nou al:

* Met hulle breekysters van vroomheid “ons het onsself bekeer” het hulle die
evangelie van genade deur geloof alleen uit die kerk uitgebreek en afgeruk;

* Hulle het die sonde om jouself met God se lewe, krag en mag te identifiseer die
nuwe gees van die kerk gemaak en die Gees van Christus se genadeheerskappy uit
die kerk uitgeruk ;

* Hulle het die getuienis oor Christus uitgebreek en vervang met hulle stories oor hoe
sleg hulle was en hoe goed hulle nou is.

* Met hulle byle van wetenskaplike spiritualiteit het hulle Jesus wat as mens werklik
liggaamlik uit die dood uit opgestaan het stukkend gekap en hulle banier van halle
geestelike Jesus in die kerk opgerig;

* Hulle het engele stukkend gekap en hulle engellose en duiwellose geestelikheid in
die kerk opgerig;

* Hulle het die huwelik wat die Here ingestel het stukkend gekap en die goddelose
viering van seksuele verkeer tussen mans met mans en vroue met vroue as hulle
banier in die kerk opgerig as oorwinningsteken;

* Hulle het die nagmaal as teken van ons vereniging met die menswees van die
Here het hulle deur ons kinders ontheilig as 'n ete met God self;

* Hulle het die doop ontheilig met nuwe waterspeletjies en God se Woord
oervertellings van mense se geestelike belewenisse gemaak.

S0 het hulle van die aanbidding van die Here in die kerk puinhope gemaak onder
hulle oorwinningsbanier van hulle spiritualiteit. Preek beskikbaar op Google by
ngkerklevubu.co.za Ds. Petrus

Vrydag

Psalm 74. Teks: Psalm 74: 22 “Staan tog op, o God. Verdedig u regsaak! Dink
daaraan dat U die hele dag deur dwase mense gespot word.” Tema: 'Die Here
herstel self weer sy kerk se eredienste.' Wat gaan jy na hierdie seén van oorvloedige
water na 'n uitmergelende droogte met die gemeente van die Here doen? Wie het
tydens hierdie uitmergelende droogte sy plaas gelos, weg getrek en met 'n ander
beroep begin? Die teendeel is waar! In hierdie droogte het baie van ons seuns as
boere saam met ons begin! Hoekom? Omdat jy weet dat die Here wat vir ons deur
droogtes lei en bewaar, die Here is wat weer fonteine en strome sal oopbreek! Die
Here wat ons Herder is in nag, winter en droogte, is ook ons Herder wat ons weer in
dag, somer en wateroorvloed sal lei! Goddeloses met hul afgodsdiens kan ons
aanbiddingsplekke afbreek met hulle byle en breekysters, hulle kan die tekens van
die Here van ons wegneem — maar hulle kan nie die Herder van ons wegneem of
Hom vervang met hulle goddelose geestelikheid nie. Die Here sal weer sy kerk
herstel. Hy sal ons weer ons aanbiddingsplekke gee met sy tekens en predikers van
sy Woord! Daarom stig ons nie vir God 'n nuwe verbondsvolk of hou ons net aan om



nuwe geboue te bou wat weer met goddeloses se afgodsdiens net weer oorgeneem
word nie. Ons bid die Here om op te staan en sy regsaak teen hierdie goddeloses
self te voer, dat die Here wat nag, winter en droogte in die kerk beskik, weer dag,
somer en vloede in sy kerk sal gee! Laat hierdie vloed se oorvloed wat 'n einde aan
die droogte gemaak het, hierdie geloof in u hart laat behoue bly: die Here wat hierdie
droogte in die kerk se lewe beskik het, sal aan hierdie goddeloses se afgodsdiens in
sy kerk 'n einde maak. Kom ons bid dat Hy die oorwinningsbaniere van hierdie
goddelose wetenskaplike en vroom afgodsdiens in sy kerk sal breek en sy kerk self
sal herstel. Laat hierdie vloed hiérdie geloof in ons harte sterk. Preek beskikbaar op
Google by ngkerklevubu.co.za Ds. Petrus.



